
ՆԵՐԱԾՈՒԹՅՈՒՆ 

Հետազոտության նպատակն է ուսումնասիրել ազգային տոներն ու ծեսերը, դրանց 

կազմակերպման առանձնահատկությունները կրթական գործընթացում: 

Յուրաքանչյուր ոք, ով մուտք է գործում կրթական միջավայր, ունի առաքելություն այն 

է կրթելու և դաստիարակելու հայրենիքին արժանի, բարոյական, ազգային և 

ավանդական արժեքները բարձր պահող անհատներ: Յուրաքանչյուր անձի երեխայի 

մեջ պետք է սերմանել սեր հայրենիքի և ազգի նկատմամբ, իսկ ժամանակի ընթացքում 

այս սերը պետք է մեծացնել և ավելացնել: Հետազոտական աշխատանքի նպատակն է 

ուսումնասիրել ազգային տոների և ծեսերի կազմակերպման 

առանձնահատկությունները, դրանց օգտակարությունը երեխաների 

արժեհամակարգի, ազգային մտածելակերպի ձևավորման գործընթացում: Մեր 

երկրում երեխաների մեջ ազգային արժեքների ձևավորումը ներառված է Հայաստանի 

Հանրապետության պետական չափորոշչում, որպես բովանդակային բաղադրիչ, 

հաշվի առնելով երեխաների կարողունակությունները պետք է ունենալ 

համապատասխան վերջնաարդյունքներ: Ազգային արժեքները կարևոր 

նշանակություն ունեն եւ ձևավորվում են պատմական զարգացման ընթացքում: Նրանք 

կազմում են ներկա կեցության հիմքը և բնականոն գոյության և զարգացման երաշխիքը: 

Անձի բազմակողմանի ձևավորման և զարգացման համար կարևոր է նրա 

արժեհամակարգում բարոյական, գեղագիտական, հոգևոր, մշակութային արժեքների 

ընկալումը: Այսօր աճող սերնդի դաստիարակության գործն ընթանում է տարբեր 

հանգամանքների ազդեցության ներքո ազգային, մշակութային, ընտանեկան, 

կրթական և այլն: Հաշվի առնելով այս բազմաթիվ հանգամանքները` 

մանկավարժության համար խնդիր է դառնում երեխաների ազգային գիտակցության 

ձևավորմամբ սեփական ժողովրդի ժողովրդի    պատմության ու մշակութային հենքի 

վրա: 

         Մանկավարժի առաքելություններից մեկն էլ երեխայի մեջ իր ազգին  բնորոշ 

բարոյական եւ հոգևոր արժեքների ձևավորումն ու զարգացումը սերմանելն  է:Նրա 

խնդիրն է պահպանել եւ փոխանցել  այն արժեքները, որոնք ժառանգել ենք մեր 

նախնիներից: Ազգային արժեք են  իհարկե մեր ազգային տոներն ու ծեսերը։ 

ԳԼՈՒԽ 1. ԱԶԳԱՅԻՆ ՏՈՆԵՐՆ ՈՒ ԾԵՍԵՐԸ 

Մշակույթը չէր պահպանվի և սերնդեսերունդ չէր փոխանցվի, եթե գոյություն 

չունենային դրան նպաստող որոշակի միջոցներն ու հանգամանքները։ Դրանցից 

կարող ենք առանձնացնել պատմության ընթացքում ձևավորված ծեսերը: Ծեսը 

ավանդական, կամ սահմանված կանոններով կատարվող կրոնական արարողություն 

է, որին հավատացյալները վերագրում են մոգական և խորհրդավոր հատկություններ: 

Ծեսը լայն տարածում ունի հավատալիքներում, կրոնում, կենցաղում, մարդկային 

հարաբերություներում և այլուր: Ծեսը խորհրդանշական ձևերով վերարտադրում է 

նաև ժողովրդի անցյալի կարևոր փուլում կատարված իրադարձությունները և դրանց 

միջոցով ապահովում ազգի, հասարակության միասնականությունն ու 

հարատևությունը: Ծես  նշանակում է նվիրում, ընտելացում տվյալ կրոնին և 

արժեքների համակարգին, ազգութանը, պետությանը:  Ծեսերն աչքի են ընկնում իրենց 

պատմական և ճանաչողական արժեքներով: Դրանք ստեղծվում են ոչ թե 

պատահական դեպքերի շուրջ, այլ ժողովրդի համար կենսական նշանակություն 

ունեցող իրադարձությունների կապակցությամբ: Ծեսերի շնորհիվ պահպանվել և 

դարեդար են փոխանցվել ազգային կյանքի բոլոր էական կողմերը, 

արտացոլել  էթնոսին բնորոշ առանձնահատկությունները: Դարերի ընթացքում 

հարատևած ծեսերի բովանդակությունն իր բազմակողմանի ազդեցությունն է ունեցել 

այդ էթնոսի առօրյա կյանքի, կենցաղի, հոգեբանության և աշխարհայացքի վրա: Եթե 

մշակույթի ժառանգորդման առաջին ձևը համարենք ծեսը, ապա 

երկրորդը ծիսակարգն է: Այն ներառում է ավանդական գործողություններ, որոնք 

ուղեկցում են մարդուն, հանրությանը կյանքի և գործունեության կարևոր պահերին: 

Մշակույթի փոխանցման ձևերի մեջ կարևոր դեր ունեն ծեսերը: Ծեսը ներառում է 

վարքի այն ձևերը, որոնք իրենց էությամբ նշանային են, խորհրդանշական և չունեն 

նպատակային, գործնական բնույթ: Մարդաբան Մ. Դուգլեսը ծեսը սահմանում է որպես 

գործողությունների տիպեր, որոնք ծառայում են հավատքի արտահայտման համար, 

կամ էլ որոշակի խորհրդանշական համակարգերին պատկանելու ձևեր են: «Ծես» 

հասկացության տակ սովորաբար ենթադրվում է ստանդարտ, հաստատուն 

գործունեության հետևողականությունը, որն ունի արարողական բնույթ։ Օրինակ` 

հայոց ավանդական կենցաղում բավական տարածված են խնձորի հետ կապված 

ծեսերը, որոնք հաճախ կազմակերպվում են Վարդավառին: Տոնի մասնակիցները 

խնձոր են խորովում և խորոված խնձոր բաժանում: Կամ՝ հարսանեկան 

արարողության ժամանակ խնձորի՝ որպես պտղաբերման խորհրդանիշ և այլն։ Ծեսերն 

աչքի են ընկնում իրենց պատմական և ճանաչողական արժեքներով: Դրանք 

ստեղծվում են ոչ թե պատահական դեպքերի շուրջ, այլ ժողովրդի համար կենսական 

նշանակություն ունեցող իրադարձությունների կապակցությամբ։ Ըստ Ա. Սարգսյանի՝ 

«Ծիսակարգը խիստ կանոնակարգված է, անփոփոխ, միակերպ և հիմնականում 

կապվում է կրոնական պատկերացումների հետ, ունի զանգվածային բնույթ, այսինքն` 

դրան մասնակցում են մարդկանց մեծ խմբեր»։ Մշակույթի փոխանցման ձևերի մեջ 

կարևոր դեր ունեն ծեսերը: Ծեսը ներառում է վարքի այն ձևերը, որոնք իրենց էությամբ 

նշանային են, խորհրդանշական և չունեն նպատակագործնական բնույթ։  Աշխարհում 

շատ ու շատ ժողովուրդներ  կրոնական, քաղաքական, 

գաղափարախոսական  համակարգերի փոփոխություններից հետո իրենց ծեսերը, 

այնուամենայնիվ, շարունակում են կատարել։ Ժողովրդական ծեսը ծրագրված երևույթ 

չէ, այն ժողովրդի հավաքական և տևական ստեղծագործության արդյունք է, 

անընդհատ փոփոխությունների ենթակա, բայց միաժամանակ հիմնական 

բաղադրիչներով խիստ պաղպանողական։ Հայկական ծեսերը շատ հարուստ երգեր ու 

պարեր ունեն։ Երգերի բովանդակությունը միշտ համապատասխանում է տվյալ ծեսի 

իմաստին, իսկ ծեսերին բնորոշ ուտելիքները, խնջույքները, տոնական հագուստը, 

նվերները ունեն իրենց առանձնահատկությունները։  Դրանք բոլոր տոներում են առկա։ 

Ոչ մեկն ինքնանպատակ չէ։ Խնջույքները չեն կազմակերպվում ուտել-խմելու համար, 

յուրաքանչյուր ծեսին կազմակերպվող խնջույք պետք է համապատասխանի տվյալ 

ծեսի իմաստին, ըստ որի համապատասխանեցման համար էլ ընտրվում է ծեսը 

կազմակերպելու վայրը, ժամը, մասնակիցները, ուտեստների տեսակները։  Այսպիսով, 

հանդես գալով որպես հասարակական կյանքի հոգևոր ոլորտի խտացումներ՝ ծեսերը, 

սովորույթները անգնահատելի դեր ունեն` յուրովի լրացնելով ավանդույթի ընդհանուր 

կառույցի առանձին կողմերը, որի շնորհիվ ավանդույթը դառնում է միասնական և 

ներդաշնակ մի ամբողջություն: Դրանցում ժողովուրդը հանդես է գալիս և՛ որպես 

ստեղծագործ, և՛ որպես գործիչ, և՛ որպես քննադատ: 

 

1․1․ Ամանոր 

Վաղ ժամանակներում հայերը Նոր տարին նշել են մարտի 21-ին՝ գարնանային 

գիշերահավասարի օրը: Գարնան սկզբին բնությունն արթնանում է, հայ մարդը որոշել 

է, որ այդ օրը տարվա սկիզբն է:  Հայկական երկրորդ տարեգլուխը եղել է Նավասարդի 

1-ը(նավա-նոր, սարդտարի), որն համընկնում է այժմյան օգոստոսի 11-ի հետ, և տևել է 

մինչև սեպտեմբերի 9-ը: 18-րդ դարում, Սիմեոն Երևանցի կաթողիկոսի օրոք, որպես 

Նոր տարվա սկիզբ ընդունվեց հունվարի մեկը: Տոնն ունեցել է տարբեր անուններ՝ 

Ամանոր, Տարեմուտ,  Տարին Գլուխ, Նոր տարի, Կաղանդ, Կաղինդ, Կալանտար, 

Կալոնտար: Տոնական սեղանին դրվող ամենագլխավոր խմորեղենը «Տարի հաց», 

«Կրկենի»,  «Դովլաթ կրկենի», «Կլոճ», «Փյունիկ» և այլ անուններով ծիսական հացն էր: 

Այն կարող էր լինել գաթա, բաղարջ, ձվաձև, կլոր, խաչաձև, եռանկյունի, քառակուսի և 

այլն: Նոր տարվա նախորդ օրն ու գիշերը 10-12 տարեկան երեխաները խմբերով շրջայց 

էին կատարում համագյուղացիներին: Նրանք երգելով տուն էին մտնում կամ երդիկից 

դատարկ տոպրակ իջեցնելով՝ ավետում էին տարվա ավարտը, Նոր տարվա գալուստը: 

Գովերգում էին ընտանիքի անդամներին, բարեմաղթանքներ հղում: Սովորաբար 

տոնը, ծեսը ուներ ծիսական կերպար(կերպարներ), որի(որոնց) անունից 

արտահայտում էին իրենց սպասելիքները տանտերերից: Տանտիկինները կախված 

տոպրակի մեջ դնում էին մրգեր, խմորեղեն, ընդեղեն, չամիչ և այլն: Պոնտոսի շրջանում 

տանտերը մի ձիթենու ճյուղ էր կտրում բերում տուն՝ իբրև կաղանդի ծառ, զարդարում 

կաղիններով ու ընկույզներով, իսկ առավոտյան տանում էր եկեղեցի՝ քահանային 

օրհնել տալու: Տոնը սկսվում էր դեկտեմբերի 31-ի ընթրիքով: Սեղանին պարտադիր 

դրվում էր 7 տեսակ միրգ, 7 ճաշատեսակ և այլ ուտեստներ: Տան բոլոր անդամների 

ներկայությունը պարտադիր էր: Ընթրիքից հետո սկսվում էին տոնական 

այցելությունները: 

Երեխաների սիրված խաղերից էին վեգը և ընկուզախաղերը:  -Գետնին փոքրիկ փոսեր 

էին փորում, ապա հերթով, մեկը մյուսի հետևից, ընկույզը գլորում այնպես, որ որ 

առանց նշանակված գծից շեղվելու, ընկույզն ընկներ փոսի մեջ: Ում հաջողվում էր 

անել, բոլոր գլորած ընկույզները նրանն էին:  -Խաղացողները մի մետր տրամագծով 

շրջան էին գծում և մեջտեղը ուղիղ գծով ընկույզներ շարում: Երեք-չորս մետր 

հեռավորությունից գցում էին վեգերը: Եթե թեկուզ մեկն էին շրջանից դուրս հանում, 

շահում էին շարված բոլոր ընկույզները: Որոշ տեղերում ընկույզից պատրաստում էին 

«Չարխափաններ»՝ չարը քշող,  վախեցնող, չքացնող, խափանող: Վերցնում էն 20սմ և 

ավելի երկարություն ունեցող թելեր, մեկ ծայրը հագուցում՝ որքան հնարավոր է մեծ 

գլխով, դնում կեղևների արանքը և սոսնձում: Մի քանի այդպիսի ընկույզների թելերը 

կապում էին իրար, որն էլ դառնում էր «Չարխափան»: Հայ մարդիկ հավատում էին, որ 

այդ շրխկոցը «վախեցնում և քշում է չարին:»  

Երեխաների ամենասիրելի տոներից է։ Նոր Տարին: Դա հեքիաթային, կախարդական 

իրադարձություններով, հուզիչ, հետաքրքիր անակնկալներով հարուստ տոն է, որի 

ծրագիրը բաղկացած է երեք ինքնատիպ մասերից: 

 Առաջին մասում երեխաները ներս են մտնում դահլիճ ուրախ թեթև երաժշտության 

տակ, դիտում գեղեցիկ զարդարված տոնածառը, որից հետո արտասանում 

բանաստեղծություններ, կատարում խմբակային շուրջպարեր, երգեր:  

Երկրորդ մասում հայտնվում են ավանդական Ձմեռ պապին, Ձյունանուշիկը և 

շարունակում են վարել հանղեսը։ Ուրախ տրամադրություն է տիրում դահլիճում, 

երեխաներն արտասանում են, երգում, պարում, ցուցադրում փոքրիկ 

բեմականացումներ, կատարում ծիծաղաշարժ խաղեր, առաջադրվում են 

հանելուկներ:  

Երրորդ մասը տոնակատարության ավարտն է: Ձմեռ պապին ու Ձյունանուշիկը 

հրաժեշտ են տալիս երեխաներին: Մեկ-երկու մասսայական պարերից հետո 

երեխանները դուրս են գալիս դահլիճից: Փոքրիկները շատ են սիրում երաժշտական 

պարապմունքների ժամանակ վերհիշել տոնական հանդեսից ստացած 

տպավորությունները: Դրա համար դահլիճում կարելի է թողնել որոշ պարագաներ, 

համապատասխան զգեստներ: Երեխաների ցանկությամբ կրկնվում են տոնական որոշ 

համարներ, որի ժամանակ յուրաքանչյուր երեխա ընտրում է իրեն դուր եկած դերը:  

Տոնահանդեսից հետո որոշ ժամանակ տոնածառը մնում է դահլիճում իր տոնական 

հանդերձանքով, որից հետո այն տանում են  մանկապարտեզի բակը և ցրտաշունչ 

ձմեռը տալիս է իր գեղեցիկ զարդերը ՝ գունավոր սառցե լուլաներ և տարբեր 

խաղալիքներ։ Երբ տոնածառի նկատմամբ երեխաների հետաքրքրությունը մարում է, 

այն վերցնում են նաև բակից: Սակայն երբեք չի կարելի տոնածառը թողնել միայնակ 

որբուկի նման կամ գցել բակում, քանի որ երեխաների հիշողության մեջ այն պետք է 

մնա որպես գեղեցկության և ուրախության խորհրդանիշ: 

 

1․2․ Տեառնընդառաջ 

Հայ Առաքելական Եկեղեցին Տյառնընդառաջը տոնում է փետրվարի 14–ին, Քրիստոսի 

ծննդից հունվարի 6-ից քառասուն օր հետո: Այն անշարժ տոն է: Երբ Մարիամն ու 

Հովսեփը քառասնօրյա Հիսուսին բերում են տաճար, ընդառաջ է գալիս Տիրոջ 

գալստյանն սպասող Սիմեոն ծերունին, գրկում մանկանը և գոհություն ու փառք 

տալիս Աստծուն, որ իրեն արժանի դարձրեց Փրկչին տեսնելու: Այստեղից էլ տոնի 

անունը «Տեառնընդառաջ» Տիրոջն ընդառաջ: Տոնական հանդիսությունները, սակայն 

ունեն հնագույն ավանդույթներ և առնչվում են կրակի մաքրագործող զորության 

հանդեպ ունեցած հավատի հետ: Հեթանոսական կրոնների մեջ մեծ տեղ էր գրավում 

կրակի պաշտամունքը: Կրակը խորհրդանիշն էր Արևի և Լույսի, ինչպես նաև 

ջերմության: Կրակը համարվում էր նվիրական սրբություն: Ընտանեկան բույնը, 

երդիկը կոչվում է նաև օջախ, ծուխ: Սովորաբար Տյառնընդառաջի հրավառությունը 

վերագրվում է հայոց Տիր, ինչպես նաև Միհր աստծուն: Տիրը երազների մեկնիչն էր և 

պաշտպանը դպրության ու արվեստի, իսկ Միհրը մարմնավորում էր կրակի ու լույսի 

ուժը: Տոնի գլխավոր նպատակն էր կրակի միջոցով ազդել սառնամանիքների վրա և 

զորացնել արևի ջերմությունը: Արարողությունները եկեղեցում սկսվում են երեկոյան 

ժամերգությամբ, որից հետո արգելվում է ՙԼույս զվարթ՚ շարականը: Փետրվարի 13-ի 

երեկոյան ժամերգությունից հետո տեղի է ունենում նախատոնակ բաժանում են 

մոմեր, և եկեղեցականը վառում է սեղանի վրա դրված մոմերը: Ժամերգությունից 

հետո հավատացյալները վառում են իրենց մոմերը և տանում տուն: Եկեղեցական 

արարողությունից հետո, հինավուրց սովորության համաձայն, եկեղեցու բակում 

կրակ է վառվում: Հին Ջուղայում փշե դեզը եկեղեցու գավթում պարտավոր էին 

պատրաստել նույն տարում պսակված երիտասարդները: Հանդիսակատարության 

ժամանակ նույն երիտասարդները, վառ մոմերը ձեռքում, շարքով կանգնում էին դեզի 

առաջ: Երբ քահանան, կարգը կատարելով, իր մոմով առաջինը վառում էր դեզը, 

նրանից հետո իսկույն վառում էին նորապսակները, և այլևս ոչ ոք: Երիտասարդները 

վառած մոմերով վերադառնում են տուն, վառում նախօրոք պատրաստված փոքրիկ 

դեզերը և թռնում վրայով: Դեզը վառելու միջոցին հրացաններով կրակում են, որոնց 

ձայնից շները վախենում են և մի կողմի վրա փախչում: Փախած կողմով էլ որոշում են 

այդ տարվա հողային առատությունը: Շիրակում և Բասենում էլ դեզը վառելու 

իրավունքը տրված էր նորապսակներին: Վաղարշապատում և շրջակա գյուղերում 

նորահարս ունեցող տունը դըրընդեզի տոնին հրավիրում էր աղջիկներին և 

հարսներին: Քավորը բռնում էր նորապսակ տղայի ձեռքից, որն էլ բռնած էր լինում 

նորահարսի ձեռքից, և երեք անգամ պտտում դեզի շուրջ, ապա երեք անգամ թռնում 

էին խարույկի վրայից: Կրակի վրայից թռնելը նպատակ ուներ ազատվել չլավից (ոչ 

լավ, չար բան): Նույն նպատակով էլ վառում էին շորի մի մասը, փեշը: Հավաքվածներն 

ուշադիր հետևում էին ծխի ուղղությանը. այն ցույց էր տալիս այդ տարվա առավել 

բերքառատ գոտին: Անցյալում նորահարսերը ճյուղերի վրա տարբեր գույների 

կտորներ լաթեր էին կապում, որևէ իղձ պահում մտքում և այդ ճյուղը գցում եկեղեցու 

բակում վառվող խարույկը: Քանի դեռ կրակը վառվում էր, կանայք մի սկուտեղի վրա 

լցրած փոխինդը, աղանձը, չամիչը, ընկույզը, կարմրացրած եգիպտացորենը, բոված 

սիսեռը, դդմի կորիզը և այլն բերում էին, պտտվում կրակի շուրջը, մի մասը բաժանում 

երեխաներին, մյուս մասը ներս տանում: Կրակի մոտ շատերը փոխինդ էին 

շաղախում մեղրով կամ դոշաբով: Տարեկան երկու անգամ Տյառնընդառաջին և Ս. 

Սարգսին շաղախած փոխինդ ճաշակելն ուղղակի անհրաժեշտություն էր: Խարույկը 

մարելու հետ նորապսակ ունեցող ընտանիքների բակերում սկսվում էին պարերը: 

Այդ ընթացքում շատերը բակի խարույկից թիակով կամ որևէ ամանով կրակ էին 

վերցնում և պտտեցնում տան շուրջը: Խանձողներ էին գցում հավաբունը, գոմը 

թռչուններին ու անասուններին ապահովելով չարիքների ներգործությունից: Մեծ 

կարևորություն ուներ նաև Տյառնընդառաջի խարույկի մոխիրը: Այն, ըստ 

պատկերացումների, օժտված էր բուժող ու առատացնող զորությամբ: Այն լուծում էին 

ջրում և խմեցնում հիվանդներին, ծննդկանին որ հեշտ ազատվի, քսում էին 

երեխաների վզին ու դեմքին, որ «լուսնի նորից» չազդվեն, չհիվանդանան: Ձյունը 

թաթախում էին մոխրի մեջ և ուտում, որ ամռանը դողերոցքով չհիվանդանան, 

մոխիրը աղի հետ խառնելով կերցնում էին անասուններին: Գարնանը մոխրից շաղ 

էին տալիս արտերում, ու մուկը ցանքսը չկտրի, շաղ էին տալիս հավաբնում, գոմում: 

Շատերն այդ մոխիրը պահում էին և ամեն անգամ հաց թխելիս մի պտղունց գցում 

թոնրի կրակի մեջ:  

Տյառնընդառաջի երեկոյան ծնված երեխան շատ չար ու կրակոտ է լինում, որովհետև 

«կրակի հետ է ծնվել»: Այս տոնից հետո գյուղերում անասնակերը խնայողաբար էին 

գործածում: Տաք, արևոտ օրերին ոչխարը հանում էին չոր խոտ արածելու, իսկ խոշոր 

եղջերավոր անասուններին, կովերից բացի, այլևս խոտ չէին տալիս, կերակրում էին 

միայն դարմանով: Խորտը նրանց պետք էր գարնանացանի ժամանակ, երբ լծկան 

անասուններին հարուստ կեր պիտի տային: 

 

1․3․ Բարեկենդան 

Բարեկենդան նշանակում է բարի կենդանություն: Այն ուրախության ու զվարճանքի 

օր է, հիշեցնում է Ադամի և Եվայի դրախտային կյանքը, երբ նրանք ապրում էին 

վայելքի ու անհոգության մեջ: Նախկինում դրանք հեթանոսական 

տոնախմբությունների օրեր էին, կատարվում էին փետրվարին կամ մարտի սկզբին: 

Տոնը հավանաբար կապ ուներ գարնան սկսվելու հետ: Եվ պատահական չէին 

զվարճությունները, որոնք արթնացող բնությանը ուրախ դիմավորելու, մարդկանց 

վերակենդանացնելու խորհուրդ ունեին: Մարդիկ մաղթում էին միմյանց բարի 

կենդանություն: Հետագայում քրիստոնեությունը հարմարեցրեց իրեն և դարձրեց Մեծ 

Պահքի նախորդող շաբաթվա տոն, որը նշվում էր կերուխումով, մասսայական 

խաղերով, մրցումներով, թատերախաղերով, պարերով և այլն: Այն տևում էր երկու 

շաբաթ, անմիջականորեն հաջորդելով Ս. Սարգսին և ավարտվելով Մեծ պասով: Մեծ 

պահքին նախորդող կիրակին Բուն Բարեկենդանի օրն էր: Պահքի կարևոր լինելը 

մարդկանց ցույց է տվել Քրիստոսը: Նա անապատում 40 օր է անցկացրել: Մարդիկ 

Հիսուս Քրիստոսի օրինակով են պահում Մեծ պահքը: Մեծ պահքի 40 օրերին 

գումարվել է նաև Զատիկին նախորդող 9 օրերը, և այն տևում է 49 օր: Մեծ պահքն 

ավարտվում է Զատիկի` Քրիստոսի Հարության տոնով: Բարեկենդանն այնքան 

սիրված, ժողովրդական, սպասված տոն էր, որ հայ ազգի կողմից այն ընկալվում էր 

որպես ամենաազգային («հայոց ազգի օրեր»), ինչպես նաև ամենաերջանկաբեր, 

խրախճանք, ճոխ ու առատ ուտելիքներ վայելելու տոն, պարերի, խաղերի, 

զվարճահանդեսների, թատերախաղերի, այցելությունների և ուրախության երկու 

շաբաթ: Այդ օրերին թույլատրվում էր առատ ուտելիք, կերուխում: 

Նախապատվությունը տրվում էր մսեղենի, կաթնեղենի, յուղի առատությանը: 

Տավարի, ոչխարի և թռչնեղենի մսից պատրաստում էին զանազան ճաշատեսակներ: 

Առաջին օրերին պատրաստում էին մեծ քանակությամբ գաթա ու հալվա: Երեկոյան 

ուտում էին կաթնապուր, մածուն, խաշած ձու: Պատրաստում էին փաթիլա, սըռոն, 

բխբխիկ: Որոշ տեղերում նախապատվությունը տրվում էր փորը ձավարով ու 

զանազան համեմունքներով լցոնած և թոնիրում ամբողջովին խորոված ոչխարին կամ 

տվյալ վայրում առավել սիրված կերակրատեսակներին: Պարտադիր ճաշատեսակը 

խաշիլն էր, որով սկսվում էր տոնը և երկու շաբաթ պատրաստվում բոլոր տներում: 

Տանտիկիններն իրենց պահած մթերքներով շռայլորեն հյուրասիրում էին ընտանիքի 

անդամներին և հյուրերին: վերջին օրը, երեկոյան, կաթնապուր ու մածում էին ուտում, 

վրայից խաշած ձու, ասելով. «բերաններս փակում ենք սպիտակ ձվով: Աստված 

արժանացնի կարմիր ձվով բաց անելու»,- ակնարկելով, որ ահա սկսվում է Մեծ պասը, 

որի 49 օրերի ընթացքում այլևս ձու չպիտի ուտեն մինչև Զատիկ: Որոշ տեղերում ձուն 

խաշելու փոխարեն ձվածեղ էին պատրաստում: Տոնին պատրաստվում և 

մասնակցում էին բոլորը մեծ, թե փոքր: Չնայած ամենուր դեռ ձյուն էր, ցուրտ, սակայն 

դա չէր խանգարում, որ մարդիկ անձնատուր լինեն զվարճություններին: Երկու-երեք 

օր առաջ կանայք և տղամարդիկ դադարում էին աշխատել, զանազան խաղեր էին 

խաղում, զվարճանում երեխաների պես: Ծերունիները, առանց քաշվելու միանում էին 

այս կամ այն խմբին «թոփ» խաղալու: Երիտասարդները «սուրմագիլի» կամ «կունդի» 

էին խաղում: Շատ տարածված էր ճլորթին կամ ճոճախաղը: Թաղի 

երիտասարդությունը սովորաբար խաղատեղ էր ընտրում բարձր ու դիմացկուն 

գերաններ ունեցող գոմ: Որանի սայլի ճոպանը կախում էին հեծանից և նրա երկու 

օղակների վրա դնում 2 մետրանոց տախտակ: Գետնից մի մետր բարձր այդ 

տախտակի ծայրին հաճախ աղջիկ ու տղա էր կանգնում: Ճոճախաղերը հաճախ վեր 

էին ածվում մրցախաղերի ով ավելի մեծ կորագծով կճոճվի: Լոռիում, փոքրերի մի 

փոքր ճոճվելուց հետո, տան նանեին բերում, նստեցնում էին ճլորթուն, որ «եղ աներ»: 

Նանի նստելուց հետո հարսները նրա գոգը մի քար էին դնում և, փոխանակ ճոճելու, 

պտտեցնում էին, թոկը ոլորում, որ հետո բաց թողնելիս հակառակ կողմի վրա էր 

պտույտ գալիս: Այդ միջոցին պառավը քարը գոգից վայր էր գցում ասելով. «Էսքան 

եղինձ»: Հարսներից մեկը քարն իսկույն վերցնում և կրկին դնում էր նանեի գիրկը, որ 

պառավը, վերստին պտույտ գործելուց հետո, քարը նորից գցելով ասեր. «Էսքան եղ էս 

հարսիս», և այսպես շարունակ, բոլոր հարսների համար, որպեսզի շատ յուղ 

ունենային: Տարոնում բարեկենդանյան խաղերից վերջինը «կշռեցուկ»-ն էր: 

Առաստաղի գերաններից կապված մի երկթաթանի ճոճանակի մեջ նստելով կշռվում 

էին ընկերներն ու ընկերուհիները մյուս տարվա Բարեկենդանին իմանալու համար, 

թե «արդյոք իրենց կյանքից անցնող տարին, որ պատված էր ամբողջ հոգսերով, 

ո՞րքան հալել ու մաշել, ծյուրել ու ցամաքացրել է իրենց անձը»: Բարեկենդանի օրը 

մինչև իսկ չքավորներն ու աղքատներն էին վայելում տոնական սեղանը: Այդ օրը 

հիշում էին նաև պանդխտության մեջ գտնվողներին ու երգում էին հատուկ տաղեր: 

Այդ օրվա խնջույքը շատ տեղերում ջնջում էր բոլոր տարբերությունները. «Իրար հետ 

սեղան էին նստած ծերունի սկեսրարը ու մանկամարդ հարսը, տղամարդ, կնիկմարդ, 

բոլորը միասին վայելում են գաթա, հալվա, լոխում, հավկիթ, հասութա, սեր, կարագ, 

մատակի մածուն, նոր ծնած կովի դալ, հավ, սագ, գառ, ոչխարի կամ կովի ղավուրմա, 

քյուֆթա, տոլմա, փլավ, յախնի...»,- այսպես էր ավարտվում Բարեկենդանը Ջավախքի 

պահպանողական հայերի մոտ: 

Հարսանիքներն ու նշանդրեքները Բարեկենդանի անբաժան ուղեկիցներն էին: 

Դրանք, իրենց հերթին, նոր թափ էին հաղորդում տոնի ուրախությանը: Ուրախ 

պարերը Բարեկենդանի խնջույքների անբաժան ուղեկիցներն էին: Պարերը սկսվում 

էին առաջին օրը և օրեցօր աշխուժանում, բազմամարդ դառնում ինչպես 

կատարողներով, այնպես էլ հանդիսատեսներով, խրախուսողներով: Հատկապես 

վերջին շաբաթ – կիրակի օրերը դրանք դառնում էին համընդհանուր, 

համագյուղական, համաթաղական: Պարում էին ինչպես զուռնա - դհոլի նվագի տակ, 

այնպես էլ պարերգերի, որ բազմաթիվ էին: 

1․4․ Ծառզարդար 

Հնագույն շրջանում հայ ժողովուրդն ունեցել է խնկենու, սոսու, կաղնու, չինարենու, 

ուռենու պաշտամունք որպես տիեզերքի ներդաշնակության, անմահության, 

պտղաբերության, կենաց ծառի խորհրդանիշ: Մեր նախնիները Ատիս աստվածուհու 

տոնին նվիրված օրը, առավոտյան վաղ, արևից առաջ գնում էին սրբազան անտառ և 

ծիսակատարությամբ ծառից պոկում մի ճյուղ: Ծառը զարդարում էին շորի 

պատառիկներով, պտուղներով: Եղել է տոն, որը ժողովուրդն անվանել է 

Ծառզարդար, որը խորհրդանշել է գարնան գալուստը: Աստվածաշնչի մեջ կարդում 

ենք. «Եվ Տեր Աստված արևելյան կողմը Եդեմի մեջ, պարտեզ տնկեց «Եդեմի 

պարտեզը», ու իր շինած մարդը հոն դրեց: Եվ Տեր Աստված պարտեզին մեջտեղը 

Կենաց ծառը Բարին ու Չարը գիտենալու ծառն էլ բուսցուց»: Քրիստոնեության 

շրջանում վերաիմաստավորված կենաց ծառը նույնացվել է Աստվածածնի հետ, այն 

առնչվում է խաչի, խաչափայտի, դրախտի հետ: Զատիկից մեկ շաբաթ առաջ Հիսուսը, 

ավանակի վրա նստած, իր աշակերտների հետ մտավ Երուսաղեմ: Ժողովուրդը նրան 

ցնծությամբ դիմավորեց. մարդիկ իրենց զգեստներն ու արմավենու ճյուղեր էին փռում 

Հիսուսի ոտքերի տակ և գոչում.«Օրհնությու՜ն Դավթի Որդուն, օրհնյա՜լ է Նա, ով 

գալիս է Տիրոջ անունով: Խաղաղությու՜ն երկնքում և փա՜ռք բարձունքներում»: 

Ծաղկազարդը (Ծառզարդար) Մեծ Պասի նախավերջին կիրակնօրյա տոնն է: Այդ օրը 

եկեղեցիներում Ս. Պատարագ է մատուցվում, մարդիկ ուռենու բողբոջած ճյուղերն 

օրհնել են տալիս հոգևորականներին և տանում իրենց տուն: Ինչպես Պաղեստինում 

ձիթենիներն ու արմավենիները, այդպես էլ Հայաստանում տարվա այդ ժամանակ 

բողբոջում են ուռենիները, բարդիները: Ուռենու ճյուղերը խորհրդանշում են այն 

արմավենու ճյուղերը, որոնք հրեաները փռում էին Հիսուսի ոտքերի տակ, երբ նա 

մտնում էր Երուսաղեմ: Նորապսակ երիտասարդները, նշանված տղաները շաբաթ 

լույս կիրակի կեսգիշերին, արմատախիլ էին անում նոր բողբոջած ուռենիները, 

ճյուղերը զարդարում գույնզգույն լաթի կտորներով, թելի վրա շարված 

չամչահատիկներով, մրգերով, եռասայր մոմերով: Նրանք եկեղեցի էին շտապում: 

Առաջինը տեղ հասնողը խփում էր զանգը, մյուսները գնում էին քահանային 

արթնացնելու: Ողջ եկեղեցին զարդարում էին ուռենու բողբոջած ճյուղերով, մի մեծ 

կույտ ճյուղեր էլ դարսում էին կենտրոնում: Եկեղեցու մուտքը ամբողջովին 

«հավաքում» էին ծաղկե շրջանակով: Նշանված տղաները զարդարված ծառերով 

կանգնում էին իրենց հարսնացուների առաջ: Մերձավոր կանանցից մեկը ծառի վրա 

եռասայր մոմ էր վառում ու ընծաներ տալիս նշանվածներին: Այդ ընթացքում 

անչափահաս տղաներն ու պատանիները, ձեռքերին զանազան ինքնաշեն 

խաղալիքներ` ճեռեր, կարկաչաներ, ճոճանակներ պտտացնելով, աղմուկով էին 

լցնում եկեղեցին: 

 

1․5․ Սուրբ Զատիկ 

Հիսուս Քրիստոսի հրաշափառ հարությունը եկեղեցու գլխավոր տոներից է: Աստծո 

Որդին իր արյունը հեղեց աշխարհի և մեղավոր մարդկանց փրկության համար, 

խաչվեց, թաղվեց և երրորդ օրը հարություն առավ: Հայոց տոների շարքում Զատիկը 

բնության զարթոնքը խորհրդանշող ամենամեծ ու ամենասպասված տոնն է, որը 

եկեղեցական օրացույցով (325թ. Նիկիայի տիեզերաժողովի որոշմամբ) կատարվում է 

գարնան գիշերահավասարից և լուսնի լրումից հետո եկող առաջին կիրակին: Այն 

շարժվում է 35 օրերի միջև` մարտի 22 -ից մինչև ապրիլի 25 -ը: Զատիկ բառին տրվում 

են տարբեր ստուգաբանություններ: Որոշ ուսումնասիրողներ այն նմանեցնում են 

հրեաների Պասեքի հետ (Պասեքը, որ նշանակում է ելք, հրեաների ամենասիրված 

տոնն է և խորհրդանշում է Եգիպտոսից դեպի Ավետյաց երկիր նրանց ելքը): Տոնի 

առաջին և ամենամեծ խորհուրդը բնության զարթոնքի, տարվա եղանակների 

զատվելու, որոշվելու, բաժանվելու գաղափարն է: Զատվել բառն այստեղ 

խորհրդանշում է ոչ միայն տարվա եղանակների զատումը, այլ նաև բնության 

գույների զատումը, բաժանումն ու տարբերակումը համընդհանուր գորշությունից, 

միապաղաղությունից: Հարություն առած բնությունը զարդարվում է կանաչով, ծառ ու 

ծաղկով, հողը ծածկվում է գույներով, ծաղկում են ծիրանենիները, խնձորենիները, 

տանձենիները, դեղձենիները... Հարության տոնի հետ միաժամանակ վերադառնում 

են չվող թռչունները արագիլը, ծիծեռնակն ու սարյակը: Զատիկ բառի մյուս 

մեկնաբանությունը ազատվել իմաստն ունի: Բացի վերոհիշյալ խորհրդից, այսինքն 

ձմռան երկար թագավորությունից բնության ազատվելուց, հավանաբար այն 

նշանակել է նաև Մեծ Պասը ավարտելու, դրա խստություններից ազատվելու 

իմաստը, երբ մարդիկ քառասնօրյա պասով մաքրագործելով հոգին ու մարմինը, 

վերջապես իրավունք են ստանում օգտվելու երկար սպասված, կենդանական ծագում 

ունեցող կերակուրներից: Այդ է պատճառը, որ գրպաններում մի-մի ձու դրած, նրանք 

գնում էին ժամերգության և, ավարտվելուց անմիջապես հետո, ուտում ձուն: 

Զատկական ձուն «օրինակն է բոլոր աշխարհի, և ինչպես որ իմաստուններն ասում են 

դրսի կեղևն նմանում է երկնքին, մզղաձևը օդին և սպիտակուցը ջրին, դեղինն էլ 

երկիրն է, այսինքն մեջը» (Թորգոմ վարդապետ): Գրիգոր Տաթևացին էլ նման միտք է 

արտահայտել ձուն կարմիր ներկելու մասին. «Միայն Զատիկին ենք ձուն կարմիր 

ներկում, որովհետև ձուն օրինակ է աշխարհի, և, ինչպես իմաստուններն են ասում 

դրսի կեղևը նման է երկնքին, թաղանթը օդին, սպիտակուցը ջրին, դեղնուցն էլ երկիրն 

է: Իսկ կարմիր գույնը խորհրդանշում է, որ աշխարհը գնվեց Քրիստոսի Արյամբ: Եվ 

մենք, կարմիր ձուն մեր ձեռքերի մեջ առնելով, հռչակում ենք մեր փրկությունը»: 

Ուշագրավ է, որ ձուն համարվում է կենաց ծառի, կյանքի խորհրդանիշ: Ստ. 

Մալխասյանցը նշում է, որ «ծառ» նշանակում է նաև «ձվի սուր ծայրերը»: Այս 

բացատրությունը, որ ցույց է տալիս ձվի և կենաց ծառի գաղափարական 

առնչությունները, վկայում է, որ զատկական ձուն իր մեջ պարունակում է կյանքի 

հավերժության խորհուրդը: Զատիկի առավոտյան մատուցվում է Ս. Պատարագից, 

որի ավարտից հետո տնետուն անցնելով մարդիկ իրար հայտնում են Ս. Հարության 

ուրախաբեր ավետիսը ասելով. «Քրիստոս հարյավ ի մեռելոց: Օրհնյալ է հարությունը 

Քրիստոսի»: Ժամերգությունից հետո, շատերը, նախապես պայմանավորված լինելով, 

«ողջումաղբեր» կամ «ողջումաքույր» էին դառնում, այսինքն, քահանայի օրհնությունն 

ստանալով, եղբայրանում ու քույրանում էին միմյանց հետ: Զատկական քույր - 

եղբայրությունը սրբորեն պահվում էր և խորապես հարգվում հասարակության 

կողմից: Նրանց միջև ամուսնությունն այնուհետև արգելվում էր: Այդ օրն ընդունված է 

եղել գյուղովի ախար մատաղ անելը և առանց խտրականության բոլորին բաժանելը: 

Այս ավանդույթը նկատի առնելով` Զատկի կիրակին էլ ախարի է կոչվել: 

Զատկի օրն ընթացել է բարեկամների, հարազատների կերուխումներով, 

մասսայական ձվակռիվներով, ամուրի տղաների ջիլիթախաղով, դափ ու զուռնի 

նվագակցությամբ, հասարակական պարերով: Վերջացել է Մեծ Պասը և սկսվել 

Ուտիսի շրջանը: Բասենում կիրակի, երկուշաբթի, երեքշաբթի Զատկի տոներն էին, 

մարդիկ աշխատանքի չէին գնում: Այդ երեք օրն էլ կեր ու խումի, խաղ ու խնդումի 

օրեր էին: Առավոտից մինչև ուշ երեկո գյուղում մի քանի տեղ, հատկապես կալերում 

ու մարագներում ձու էին խաղում: Մեջտեղ էին գալիս նաև հում, սպիտակ ձվեր: 

Այնպիսինները կային, որոնք խաղի ընթացքում տանում էին երեք, չորս դույլ ձու: 

 

1․6․ Համբարձաման տոն 

Հարություն առնելուց հետո Հիսուսը 40 օր երևաց աշակերտներին, խոսեց Աստծո 

արքայության մասին: Քառասուներորդ օրը նրանց հետ Ձիթենյաց լեռը բարձրացավ, 

վերջին պատգամները տվեց սիրելի աշակերտներին, ապա ձեռքերը դեպի երկինք 

տարածեց, օրհնեց նրանց և լեռան գագաթից սկսեց համբառնալ երկինք: Շուտով մի 

լուսավոր ամպ իջավ և ծածկեց նրան առաքյալների տեսողությունից: Համբարձման 

տոնը կատարվում է Հարության կիրակիից Զատիկից քառասուն օր անց և, 

պայմանավորված լինելով Զատիկով, բնականաբար, այն շարժական է և ամեն տարի 

տարբեր օրեր է նշվում: Սակայն այն միշտ տոնվում է հինգշաբթի: Առնելով 

մարդկային մեր բնությունը Քրիստոսն իր գալուստով մաքրեց ու օրհնեց անեծքով 

դատապարտված արարածներին: Մկրտվելով ջրում և թաղվելով գերեզմանում 

մաքրեց հողն ու ջուրը, իսկ հարությունից հետո օդն ու կրակը: Նա մարդկային 

բնությունը միավորեց Աստծո Խոսքին: Օրվա շարականը հիշատակում է 

Համբարձման դեպքը և ակնարկում նաև Ս. Հոգու գալստյան մասին. «Նստեք 

Երուսաղեմ քաղաքում, մինչև որ վերևից զորություն ստանաք»: Եթե Զատկի տոնին 

առանձնանանում , զատվում են բնության գույները, ավարտվում ցանքի 

աշխատանքները, ապա Համբարձմանն ակնկալվում է ցանված բերքի աճն ու 

փթթումը: Այդ նպատակով ժողովուրդը դուրս է գալիս դաշտերը և երգ-պարով, 

ուրախություներով սիրաշահում Մայր բնությանը: Համբարձումը բնության 

բեղունության ու արբունքի, բուսականության աճի տոն է: Այն համընկնում է 

գարնանային աշխատանքների ավարտի հետ, այսինքն` այն պահի, երբ երկրագործն, 

իրենից կախված ամեն ինչ անելուց հետո, հայացքը վեր է պարզում և Աստծուց ու 

բնությունից ակնկալում հատուցում: 

1․7 Պայծառակերպության տոն 

Ամեն տարի շքեղ հանդիսությամբ, տոնական շարականներով ու աղոթքներով, 

Զատիկին հաջորդող 14-րդ կիրակի օրը մեր Եկեղեցին տոնում է 

Պայծառակերպության կամ Այլակերպության տոնը, որը ժողովրդի մեջ հայտնի է 

Վարդավառ անվամբ: 

«Այդ օրը Հիսուսը Պետրոսի, Հակոբոսի և Հովհաննեսի հետ բարձրացավ Թաբոր լեռը 

աղոթելու: Աղոթքի պահին Աստվածորդու դեմքը փայլեց ինչպես արեգակ, զգեստները 

շողարձակեցին ինչպես լույսը: Հանկարծ առաքյալներին երևացին Մովսես և Եղիա 

մարգարեները, ովքեր խոսում էին Հիսուսի հետ: Մի լուսավոր ամպ նրանց վրա 

հովանի եղավ, և ամպից լսվեց մի ձայն, որ ասում էր. «Դա է իմ սիրելի Որդին, դրան 

լսեք»: Եկեղեցական մեկնաբանությամբ Քրիստոսն է նմանեցվում վարդի, ու եթե «մինչ 

ի յայլակերպություն որպէս թէ վարդ ի կոկոնի էր, եւ յայլակերպիլն ի թաբօր իբր թէ 

վարդ վառեցաւ» (Տ. Թորգոմ պատրիարք): Ավանդությունը պայծառակերպության վայր 

է համարում Թաբոր լեռը, որի վրա էլ հետագայում կառուցվել է եկեղեցի ի հիշատակ 

Տիրոջ պայծառակերպության»: Հայաստանի որոշ շրջաններում երբեմն ժողովուրդը 

Վարդավառը նշում էր հուլիսի 22 - ին հաջորդող կիրակի օրը, չնայած որ այն կարող էր 

ընկնել հունիսի 28-ից մինչև օգոստոսի 1-ը: 

Վարդավառ բառը տարբեր իմաստներով է ստուգաբանվում, որոնք բոլորն էլ 

բնութագրում են տոնը, ինչպես նաև` մատնանշում դրա խորհուրդները: Հուլիսին, երբ 

արևը հասնում է իր կիզակետին, հրավառվում, չորանում է բնությունը, մարդիկ 

զանգվածաբար ջրցանություն են կատարում և աստվածներից ջուր խնդրում: Վաղ 

ժամանակներում հայերը, շատ ազգերի նման, բնության ուժերին վերագրում էին 

գերբնական հատկություն և ուժ:  Ըստ ավանդության, երբ Նոյ նահապետը դուրս 

եկավ տապանից, առաջին ամիսը կոչեց Նավասարդ (նորոգված աշխարհ): 

Ջրհեղեղից ազատվելու հիշատակը անմոռաց դարձնելու նպատակով Նոյն 

առաջարկեց իր տղաներին ջուր լցնել իր վրա: Ահա ջրի այդ պաշտամունքն է, որ 

առաջին հերթին աչքի է ընկնում Վարդավառին: 

ԳԼՈՒԽ 2․ՏՈՆԵՐԻ ԵՎ ԾԵՍԵՐԻ ԿԱԶՄԱԿԵՐՊՄԱՆ 

ԱՌԱՆՁՆԱՀԱՏԿՈՒԹՅՈՒՆՆԵՐԸ 

Ազգային ծեսը մշակույթի այն տարրն է, որը առավել պահպանողական է ազգային 

արժեքների պահպանման գործում։ Ծեսը մարդու կյանքի ամենակարևոր 

բաղկացուցիչն է և իրենից ենթադրում է դինամիկ զարգացում։ 

Տարիներ շարունակ ազգային ծեսերը վերականգնվում և իրականացվում են։ 

Երեխանները ծանոթանում են ազգային տոներին, անցկացման կարգին, ծիսական 

առօրյային, սովորում են ծիսական երգերը, խաղերը, երգի միջոցով հաղթահարում են 

բարբառային դժվարությունները, ծիսակարգը ուսումնասիրելիս ծանոթանում 

տարածաշրջանային առանձնահատկություններին։ 

Երեխան, քայլ առ քայլ անկաշկանդ միջավայրում, ամենօրյա արդյունավետ 

գործունեությամբ, լիիրավ մասնակցությամբ, կարողություններ և հմտություններ ձեռք 

բերելով ու փոխանցելով, յուրացնում է ծեսը։ 

Այս աշխատանքները նպաստում են. 

• երեխայի բառապաշարի հարստացմանը, 

• մտածողության ձևավորմանը, ստեղծագործական երևակայության 

զարգացմանը, 

• ինքնուրույն աշխատելու ունակության ձևավորմանը, 

• բավարարվում է նրա ինքնահաստատման – ինքնադրսևորման պահանջը, 

• ձեռք է բերվում խմբով աշխատելու, ինքնակազմակերպման հմտություններ, 

• զարգանում է գեղարվեստական ճաշակը (նկարչություն, ձեռարվեստ, 

երաժշտություն և այլն), 

• հնարավորություն են տալիս գնահատելու և յուրացնելու ազգային արժեքները, 

ավելի մոտիկից ճանաչելու իրենց դաստիարակներին, տատիկներին, 

պապիկներին, ծնողներին, հարազատներին: 

 

 

ԵԶՐԱԿԱՑՈՒԹՅՈՒՆ 

Հետազոտության ընթացքում եկանք մի շարք եզրահանգումների, որ ազգային 

տոների և ծեսերի կազմակերպման առանձնահատկությունը դա ազգային 

մշակույթի յուրացում է, երաժշտական ճաշակի զարգացումն է։ 

Ծեսերին նոր կյանք տալու համար հարկավոր է նախ շատ լավ յուրացնել 

ավանդականը, ճանաչել այն միջավայրը, որտեղ ստեղծվել են դրանք։ Լավ իմանալ 

երգերն ու պարերը, ծիսական գործողությունները, պարագաները, դրանց 

խորհուրդն ու պատրաստման տեխնոլոգիան։ Իհարկե, ծեսին նոր կյանք տալ՝ չի 

նշանակում ակունքից այնքան հեռանալ, որ այն դառնա ոչ թե ծես, այլ անհատ 

մարդկանց երևակայությամ ստեղծված հիբրիտ՝ հնի ու նորի վատ սինթեզ։ 

Ծիսական հիմնական կարգը պետք չէ շփոթել տոնական մասի հետ։ 

Յուրաքանչյուր ծես, ծիսական գործողություններից բացի, ունի տոնական մաս, 

որտեղ կարելի է կատարել ժամանակակից բարձրարժեք երգեր ու պարեր։ Ծեսը, 

տոնը դարձնել երեխայինը, որն էլ կլինի ոչ միայն մասնակից, այլև փոխանցող։ 

